
UO’К 37.01  

O‘QUVCHI-YOSHLARNI TARBIYALASHNING IJTIMOIY-PSIXOLOGIK 

MUAMMOLARI 

 

Ismatova Halovat Baxtiyorovna,  

Buxoro davlat universiteti pedagogika kafedrasi o‘qituvchisi 

 

Mazkur maqolada o’quvchi yoshlarni tarbiyalash jarayonining ijtimoiy jihatlari tahlil qilinib, 

tarbiyaning jamiyatdagi ahamiyati yoritilgan. Shuningdek, yoshlar tarbiyasida oila, maktab va 

jamoatchilikning o’rni va ularning o’zaro hamkorligi masalalari ko’rib chiqilgan. Yosh avlodni komil inson 

qilib tarbiyalashda ijtimoiy muhitning ta’siri, pedagogik yondashuvlar va tarbiyaviy texnologiyalar haqida 

fikr yuritilgan. 

Kalit so’zlar: o’quvchi yoshlar, tarbiya, ijtimoiy muhit, jamiyat, oila, maktab, jamoatchilik, 

pedagogika, tarbiyaviy texnologiyalar. 

 

СОЦИАЛЬНО-ПСИХОЛОГИЧЕСКИЕ ПРОБЛЕМЫ ВОСПИТАНИЯ СТУДЕНТОВ И 

МОЛОДЕЖИ 

 

В данной статье анализируются социальные аспекты процесса воспитания учащейся 

молодежи и раскрывается значение воспитания в обществе. Рассмотрены роль семьи, школы и 

общественности в воспитании молодежи, а также их взаимодействие. Обсуждается влияние 

социального окружения, педагогические подходы и воспитательные технологии в формировании 

гармонично развитой личности. 

Ключевые слова: учащиеся, воспитание, социальная среда, общество, семья, школа, 

общественность, педагогика, воспитательные технологии. 

 

SOCIAL-PSYCHOLOGICAL PROBLEMS OF EDUCATING STUDENTS AND YOUTH 

 

This article analyzes the social aspects of the process of educating young students and highlights the 

importance of upbringing in society. The role of the family, school, and community in youth education, as 

well as their interaction, is examined. The impact of the social environment, pedagogical approaches, and 

educational technologies in shaping a well-rounded individual is discussed. 

Key words: students, education, social environment, society, family, school, community, pedagogy, 

educational technologies. 

 

Kirish. Mamlakatimizda bilimli va malakali avlodni tarbiyalash va voyaga yetkazish, jahon 

andozalariga mos ravishda ta’lim tizimini takomillashtirish borasida keng ko‘lamli islohotlar amalga 

oshirmoqda. Prezidentimizning 2024-yil 30-sentyabrdagi pedagoglar bilan muloqotida yurtimizdagi barcha 

ota-onalar, ustoz va murabbiylarga murojaatlarida “Bizning dunyodagi eng aziz va mo‘tabar xazinamiz – bu 

umrimiz guli va mevasi bo‘lgan farzand va nabiralarimizdir. Hech shubhasiz, barchamiz ularning kelajakda 

baxtli va saodatli insonlar bo‘lib yashashini istaymiz. Lekin bunga erishish oson emas. Ayniqsa, bugungi 

tahlikali davrda ezgu maqsadlarga erishish uchun insonga hushyorlik va ogohlik, qat’iy iroda, yuksak bilim 

va keng dunyoqarash, zamonaviy kasb-hunarlar har qachongidan ham zarur. Ta’lim va tarbiya – butun 

jamiyatning muqaddas ishidir! Barchamizdan doimo hamjihatlik, faollik va fidoyilikni talab etadigan hayot-

mamot masalasidir. Ezgulik, bilim va ma’rifatni qurol qilib, jaholat va yovuzlik yo‘lini to‘saylik! 

Farzandlarimizning baxti, yorug‘ kelajagi uchun, jonajon Vatanimiz istiqboli uchun mustahkam poydevor 

yarataylik!” –deb ta’kidladilar. Yurtboshimizning bu murojaati o‘quvchi- yoshlarning ta’lim va tarbiyasi o‘ta 

muhim davlat masalasiga aylangani, bugungi globallashuv davrida ularni turli ideologik kurashlardan asrab, 

davlat va jamiyat mafkurasiga mos ravishda tarbiyalash har bir pedagog-psixologning muhim vazifasi 

hisoblanadi. 

Adabiyotlar tahlili. Tadqiqotlar shuni isbotladiki, o‘smirlarni o‘z vaqtida tarbiyalash, qayta 

tarbiyalash va nomaqbul xatti-harakatlar sodir etilishining oldini olish masalasi doimo ota-onalar, maktablar, 

olimlar, o‘qituvchilar va psixologlar o‘rtasidagi tortishuvlarga sabab bo‘lib kelgan. Bunda nafaqat pedagogik 

yondashuvlar, balki jamiyatning umumiy munosabati ham muhim ahamiyat kasb etadi. 

Mashhur pedagoglar A.S. Makarenko va V.A. Suxomlinskiy o‘zlarining mukammal va asosli ilmiy 

izlanishlarini o‘smirlarga bag‘ishladilar. Ular o‘z asarlarida o‘smirlarni tarbiyalashning ijtimoiy, psixologik 

va pedagogik jihatlarini tahlil qilgan holda, har bir bolaning shaxsiy ehtiyojlarini hisobga olish kerakligini 

ta’kidlaganlar. Aytish joizki, bu borada ko‘plab madaniy-ma’rifiy, huquqiy chora-tadbirlar belgilanib, 

amalga oshirilgan. “Agar yosh bolalarni tarbiyalash juda erta ongli, rahm-shafqat va bir ovozdan amalga 

oshirilsa, ota-onalar va maktabni qayta tarbiyalash va qayta-qayta og‘riq va iztirobga muhtoj bo‘lmaydi”, deb 

yozgan edi V.A. Suxomlinskiy. Bu fikr o‘smirlarning kelajagini shakllantirishda maktab va oila hamkorligi 

qanday muhim o‘rin tutishini yana bir bor isbotlaydi. 

Muhokama va natijalar. Ba’zi pedagoglar o‘quvchi-yoshlarning tarbiyasidagi qiyinchiliklarni 

ularning avlodlari va irsiy xususiyatlaridan kelib chiqishini aytadi. Biroq biz bu fikrni qo‘llab-quvvatlay 

olmaymiz. Tarbiya va shaxs shakllanishi ijtimoiy muhit, oilaviy an’analar, do‘stlik munosabatlari va 

jamiyatning bolaga nisbatan munosabati bilan uzviy bog‘liqdir. Shunga ko‘ra, ba’zi psixolog-pedagoglar 

tarbiyasi og‘ir bo‘lgan o‘smirlarni maxsus maktablar yoki axloq tuzatish oromgohlariga yuborishni 

maqsadga muvofiq deb hisoblaydilar. Biroq bunday yondashuv har doim ham ijobiy natija bermasligi 

mumkin. Chunki bola o‘z jinoyatkor do‘stlarining muhitida tarbiyalansa, u o‘ziga nisbatan ishonchsizlik va 

jamiyatdan ajralib qolish hissini kuchaytiradi. 

Pedagogik-psixologik ilmiy izlanishlar natijasida o‘smirlar tomonidan ma’muriy huquqbuzarliklarning 

oldini olish uchun o‘z vaqtida bir qator majburiy choralar ko‘rish zarurligi aniqlandi. Tadqiqotchilar 

quyidagi masalalarga jiddiy e’tibor berishlari muhim deb bilganlar: 

o‘smirning ota-onalarining turmush tarzi va oiladagi munosabatlari; 

o‘smirning og‘ir tarbiya girdobiga tushib qolish sabablari, ularning jamiyatga integratsiyasi; 

o‘smirning do‘stlari, tengdoshlari va muloqot doiralari, ularning shaxsiy taassurotlariga ta’siri; 

o‘smirning fe’l-atvori, xizmatga bo‘lgan munosabati va jamoada yetakchi sifatidagi rolini aniqlash; 

o‘smirlar tez va ikkilanmasdan jinoiy dunyo tuzog‘iga tushib qolish sabablarini aniqlash. 

Shuningdek, bu muammolarni hal etish uchun ilg‘or pedagogik metodlardan foydalanish, o‘quvchilar 

bilan yakkama-yakka suhbatlar o‘tkazish, ijtimoiy muhitni yaxshilash, ularni ijobiy faoliyatlarga jalb etish 

kabi yondashuvlarni keng qo‘llash zarur. Bolalarning bandligini ta’minlash, ularni sport, san’at, texnika va 

ijtimoiy faoliyatga jalb qilish ham jinoyatchilikning oldini olishda samarali vositalardan biri hisoblanadi. 

Shunday qilib, o‘smirlarning tarbiyasi nafaqat oila yoki maktab, balki jamiyatning barcha qatlamlari 

uchun birdek muhimdir. To‘g‘ri va o‘z vaqtida ko‘rilgan choralar kelajak avlodning axloqiy barkamolligiga 

asos soladi va ularning hayotda o‘z o‘rnini topishiga yordam beradi. 

Turli mualliflarning tahliliy yondashuvlariga asoslanib aytish mumkinki, o‘smirlik davri ko‘pchilik 

tadqiqotchilar tomonidan inqirozli, "normal patologik" davr sifatida qaraladi. Ko‘p psixologlar bu davrning 

shiddat bilan kechishini, o‘smirning o‘zi uchun ham, uning atrofidagi kattalar, jumladan, ota-onalar va 

o‘qituvchilar uchun ham murakkabligini ta’kidlaydilar. 

O’smirlik davri bolaning bir mashg‘ulotdan ikkinchisiga o‘tishga moyilligi bilan xarakterlanadi, 

ammo ularning hech birini oxiriga yetkazmasligi kuzatiladi. Bu jarayonda o‘smirlarda sabrsizlik, diqqatni bir 

joyga jamlashda qiyinchiliklar va o‘z fikrini birozdan keyin o‘zgartirish holatlari uchraydi. Bundan tashqari, 

nazorat qilib bo‘lmaydigan va ortiqcha faollik, behurmatlik, impulsivlik, baxtsiz hodisalarga tushib qolish, 

qoidalarni puxta o‘ylamasdan buzish kabi xatti-harakatlar kuzatilishi mumkin. Bu esa o‘smirning nafaqat 

shaxsiy rivojlanishiga, balki uning atrof-muhitidagi munosabatlarga ham salbiy ta’sir ko‘rsatadi. 

O’smirlarga antisotsial yoki agressiv (qarshilik ko‘rsatuvchi, dag‘al) xatti-harakatlar xos bo‘lib, bu 

nafaqat uyda, balki maktabda ham namoyon bo‘ladi. Bu jarayonda o‘qituvchilar va ota-onalarning to‘g‘ri 

yondashuvlari va tarbiya usullari muhim o‘rin tutadi. Ayrim holatlarda, o‘smirlarda o‘zlarini kattalardan 

uzoqlashtirish, mustaqillikka bo‘lgan orzu va o‘z fikrini har qanday yo‘l bilan himoya qilishga moyillik 

kuchayishi mumkin. 

Bu davrda ijtimoiy-psixologik muammolar ko‘p uchraydi: tengdoshlar bilan samarali muloqotning 

yo‘qligi, ulardan ajralib qolish, ular tomonidan rad etilish, do‘stlik yoki empatik o‘zaro munosabatlarning 

shakllanmasligi. Bunday muammolar o‘smirning ruhiy holatiga, o‘zini jamiyatda qanday his qilishiga va 

kelajakdagi shaxsiy rivojlanishiga jiddiy ta’sir ko‘rsatadi. Ayniqsa, o‘smirlarda ijtimoiy guruhlarda o‘zini 

namoyon qilishga bo‘lgan ehtiyoj kuchayib, ular guruh ta’siriga tushib qolishlari ehtimoli oshadi. 

Kattalarga, jumladan, o‘qituvchilarga nisbatan ko‘plab o‘smirlar norozilik, qattiqqo‘llik va g‘azab 

bildiradilar. Bu holat ularning ichki dunyosidagi noto‘g‘ri tushunishlar va emotsional o‘zgarishlar bilan 

bog‘liq bo‘lib, ularga nisbatan to‘g‘ri yondashuv talab etiladi. O’smirlik davrida ko‘pincha emotsional 

buzilishlar paydo bo‘ladi. Odatda, psixologik jihatdan o‘smir o‘zini juda yolg‘iz his qiladi, bu esa uning 

ichki iztiroblarini yanada kuchaytirishi mumkin. 

Maktabda o‘smirlarning xos xatti-harakatlari janjalkashlik, xuliganlik, itoatsizlik, dag‘allik, 

individualizm va avtoritetlarga qarshi turish, qattiq g‘azab va nazorat qilib bo‘lmaydigan hayajonli holatlar, 

buzg‘unchilik harakatlari bilan xarakterlanadi. Bu holatlarda o‘qituvchilar va ota-onalarning doimiy 

muloqoti va hamkorlikda ish olib borishlari muhim ahamiyat kasb etadi. 

Ba’zi hollarda yuqorida tasvirlangan buzilishlar doimiy depressiya bilan birga kechadi. Bu esa chuqur 

azob, qiziqishlarni yo‘qotish, jonli, his-tuyg‘uga boy o‘yin va mashg‘ulotlardan lazzatlanmaslik, o‘zini 

aybdor his qilish va umidsizlik kabi holatlarda namoyon bo‘ladi. Boshqa hollarda esa xulq-atvor buzilishlari 

tashvish, qo‘rquv, fobiyalar, majburiy harakatlar yoki sog‘liq bilan bog‘liq tashvishlar bilan birga kechishi 

mumkin. Bu holatlarda o‘smirlarga nisbatan ruhiy qo‘llab-quvvatlash va psixologik maslahat berish tavsiya 

etiladi. 

Shuningdek, bu yosh davrida alkogol va narkotik moddalarga moyillik muammolari ham ko‘p 

uchraydi. Delinkvent (huquqbuzarlikka moyil) o‘smirlar orasida uchdan bir qismi alkogoldan haddan 

tashqari foydalangan va narkotiklar bilan tanish bo‘lgan. Iste’mol qilish sabablari esa - guruhga moslashish, 

qiziqish, kattalarga o‘xshash istagi yoki ruhiy holatni o‘zgartirishdan iborat. Bu holatlarni oldini olish uchun 

jamiyat va maktabning birgalikdagi profilaktik ishlari muhim ahamiyatga ega. 

O’smirlarda, odatda, ongli ravishda tushunib etilmagan jinsiy hayajonning oshganligi kuzatiladi. Jinsiy 

identifikatsiya (o‘zini ma’lum bir jins vakili sifatida his qilish) to‘liq shakllanmaganligi sababli, jinsiy xatti-

harakatda ba’zi og‘ishlar yuzaga kelishi mumkin. Bu, ayniqsa, jismoniy yetuklik tezlashgan yoki 

sekinlashgan o‘smirlarda ko‘proq uchraydi. Bu jarayonda kattalar tomonidan sog‘lom jinsiy tarbiya 

berishning ahamiyati katta. 

Tasvirlangan ijtimoiy-psixologik muammolar va xulq-atvor buzilishlari nafaqat ota-onalarni, balki 

tajribali o‘qituvchilarni ham qiyin ahvolga soladi. Chunki tarbiyaviy choralar ko‘pincha o‘smirlarni to‘g‘ri 

yo‘lga solish va ularning muammolarini hal qilish uchun yetarli bo‘lmaydi. Aynan o‘smirlik davrida 

maktabda o‘quvchining chetlashishi va o‘zini chetga tortishi kuchayadi. Unda o‘qituvchiga qarshi chiqish, 

o‘z pozitsiyasini himoya qilish va uning fikrini inkor etishga intilish aniq namoyon bo‘ladi. Shuning uchun 

ham o‘smirlar bilan ishlashda individual yondashuv, ularni tushunish va ularga psixologik jihatdan yordam 

berish asosiy ahamiyatga ega. 

O’smirlik davri psixologik rivojlanish bosqichi sifatida bolaning yangi ijtimoiy mavqega chiqishi, o‘z 

“Men”ini tushunishi va jamiyatdagi o‘z o‘rnini izlashi bilan xarakterlanadi. Bu davrda bola o‘z shaxsini 

namoyon etish, o‘z mustaqilligini isbotlash va kattalar bilan teng maqomda bolish istagini kuchaytirib 

boradi. Bu jarayonda kopgina ijtimoiy va psixologik muammolar yuzaga kelishi mumkin. 

Haddan tashqari yuqori talablar, o‘z imkoniyatlarini notog‘ri baholash nevrozlarga, o‘zini qadrsiz his 

qilishga, shuningdek, ota-onalar va o‘qituvchilar bilan koplab nizolarga va maktabda qarshilik xatti-

harakatlariga olib kelishi mumkin. Biroq o‘z mustaqilligini ta’kidlashiga qaramay, o‘smir ong ostida ota-ona, 

o‘qituvchi va kattalardan qo‘llab-quvvatlash va tushunishni izlaydi, ularning bahosiga muhtoj bo‘ladi, biroq 

o‘zini tengdosh sifatida e’tirof etilishini talab qiladi. 

O’smirlik davridagi ijtimoiy-psixologik muammolarga quyidagilarni kiritish mumkin: 

1. Shaxsiy identifikatsiya muammosi – o‘smir o‘zining kimligini anglashga va o‘z o‘rnini topishga 

harakat qiladi. 

2. Mustaqillikka intilish – kattalardan ajralib, o‘zini mustaqil shaxs sifatida ko‘rish istagi. 

3. Tengdoshlar ta’siri – o‘smirlar tengdoshlari bilan munosabatni birinchi o‘ringa qo‘yishadi, bu esa 

ba’zi hollarda salbiy ta’sirga olib kelishi mumkin. 

4. O’zini baholash muammolari – o‘z qobiliyatlarini to‘g‘ri baholay olmaslik, o‘z-o‘ziga 

ishonchsizlik yoki aksincha, haddan tashqari o‘zini yuqori baholash. 

5. Oilaviy munosabatlar – ota-ona bilan kelishmovchiliklar, haddan tashqari nazorat yoki 

e’tiborsizlik. 

6. Maktab va ta’lim jarayoni bilan bog‘liq muammolar – o‘quv yukining og‘irligi, o‘qituvchilar 

bilan ziddiyatlar, motivatsiyaning pastligi. 

Shu sababli o‘smirlarning ijtimoiy-psixologik muammolarini oldini olish va hal etishda o‘qituvchining 

o‘rni juda muhim. U o‘quvchilar uchun namuna, yo‘lboshchi va ularning iste’dodlarini kashf etib, 

rivojlantiruvchi inson bo‘lishi kerak. Biroq buning uchun o‘smir o‘qituvchiga ishonishi, uning samimiyligi 

va yordam berish istagiga ishonch hosil qilishi zarur. O’qituvchi va o‘quvchi o‘rtasida “emotsional 

bog‘lanish” yuzaga kelishi kerak. Shuni unutmaslik kerakki, o‘smirlar ta’sirchan bo‘lib, o‘qituvchi ularga 

ijobiy ta’sir ko‘rsatish uchun barcha imkoniyatlarni ishga solishi kerak. Aks holda, bu ta’sir manfiy 

oqibatlarga olib kelishi va kelajakda deviant (jamiyatga zid) xatti-harakatlarga sabab bo‘lishi mumkin. 

O’qituvchi bajarishi kerak bo‘lgan asosiy vazifalar 

1. Ota-ona vazifasi. Tadqiqotlar shuni ko‘rsatadiki, noto‘g‘ri muhitda o‘sgan, ona mehridan, yoki 

aksincha, ota mehridan etarli darajada bahramand bo‘lmagan yoki ikkalasining ham e’tiborini sezmagan bola 

tajovuzkor bo‘lib, qo‘rquv va himoyasizlik hissi bilan yashaydi. Bunday vaziyatda o‘qituvchi o‘smir uchun 

yaqin insonga aylana oladi. 

2. Do‘st vazifasi. O’smirlarning asosiy psixologik ehtiyojlaridan biri – tengdoshlari va kattalar bilan 

muloqot qilishdir. Zamonaviy o‘qituvchi o‘smir va jamoa o‘rtasidagi muloqotning nega qiyin kechayotgani 

yoki imkonsizligi sabablarini aniqlashi lozim. 

3. Tengdosh sifatida munosabatda bo‘lish. O’smir teng huquqli munosabatni talab qiladi. O’qituvchi 

avtoritar uslubdan voz kechib, ta’lim va tarbiya jarayonida, ayniqsa, o‘smirlar bilan ishlashda, gumanistik, 

shaxsga yo‘naltirilgan yondashuvni qo‘llashi kerak. 

4. Mas’uliyatni shakllantirish. O’qituvchi o‘smirlarga mas’uliyat yuklab, ularga muayyan vazifalar 

topshirishi mumkin. Masalan, sinf rahbari, bezatuvchi, madaniyat tashkilotchisi yoki sport sektori rahbari 

kabi lavozimlarni topshirish mumkin. 

5. Ishonchli muhit yaratish. O’qituvchi o‘quvchiga yaqinroq bo‘lishdan qo‘rqmasligi kerak, chunki bu 

"o‘qituvchi - o‘quvchi" munosabatlarining buzilishiga olib kelmaydi. Aksincha, bunday yondashuv 

maktabda mustahkam ishonch va o‘zaro hurmat muhitini yaratadi. 

O’smirlik davrida shaxs shakllanishining eng muhim bosqichlaridan biri sodir bo‘ladi. Shu sababli, 

maktabda o‘qituvchining roli faqatgina ta’lim berishdan iborat emas, balki tarbiyachi, maslahatchi, do‘st va 

yo‘lboshchi sifatida ham o‘smirning hayotida muhim shaxsga aylanishi lozim. To‘g‘ri yo‘lga qo‘yilgan 

ta’lim va tarbiya o‘smirning ijtimoiy rivojlanishiga ijobiy ta’sir ko‘rsatadi va uning kelajakda jamiyatning 

faol va munosib a’zosi bo‘lishiga zamin hozirlaydi. 

O’qituvchi o‘smirlar o‘rtasida ijtimoiy-psixologik muammolarning oldini olish va ularni hal etishda 

bir qancha muhim vazifalarni bajaradi. Ammo, afsuski, ba’zi hollarda u bolalar psixikasiga noo‘rin ta’sir 

o‘tkazuvchi asosiy omillardan biriga aylanishi ham mumkin. Shu sababli, o‘qituvchi nimalardan qochishi 

kerakligiga alohida e’tibor qaratish zarur. Chunki bu xato yondashuvlar o‘smirlar psixologiyasida jiddiy 

muammolarni keltirib chiqarishi va ular uchun xatarli bo‘lishi mumkin. 

1. Ba’zi o‘qituvchilar o‘quvchilarni bir-birlarini kuzatishga, kim tamaki chekayapti, kim dashnom 

so‘zlar ishlatyapti yoki kim tartibbuzarlik qilayotgani haqida xabar berishga o‘rgatadilar. Bunday vaziyat sinf 

jamoasidagi munosabatlarga salbiy ta’sir ko‘rsatadi va bolalarda maktabga nisbatan qo‘rquv, kamchilik hissi 

hamda konformizmni shakllantiradi. Bu esa o‘quvchilar orasida ishonchsizlik muhitini keltirib chiqaradi. 

2. Ba’zi o‘qituvchilar ma’lum bir o‘quvchilarni “favorit” sifatida tanlab, ularga eng mas’uliyatli 

vazifalarni topshirishadi va yaxshi xulq-atvori uchun mukofotlashadi. Bu esa ularning o‘zlariga haddan 

tashqari ishonchi ortishiga, egotsentrizmga olib kelishi mumkin. Shu bilan birga, boshqa bolalar esa o‘zlarini 

kambag‘alroq va kam iqtidorli deb his qilishadi. Bu esa past darajadagi o‘zini baholash, ishonchsizlik va 

passivlikning yuzaga kelishiga sabab bo‘ladi. Barcha o‘quvchilarga teng muomala qilish muhimdir. 

3. Tartibsiz o‘quvchilarni nazorat qilishning oson yo‘llaridan biri – ularni doimiy ravishda xavotirga 

solishdir. Masalan, o‘qituvchi ularni keyingi sinfga o‘tkazmaslik bilan tahdid qilishi mumkin. Bunday 

yondashuv esa faqat ularning maktabga va o‘qituvchiga nisbatan nafratini kuchaytiradi. Bolalar bilan ochiq 

va aniq muloqot qilish, ularning o‘qishga qiziqishini oshirish uchun ijobiy usullar qo‘llash kerak. 

4. Ba’zi o‘qituvchilar bolaning xatti-harakatlarini emas, balki uning shaxsiyatini baholashadi. 

Masalan, tartibsiz bola o‘qituvchi uchun har doim “muammoli”, “noqobil” yoki “bilimsiz” sifatida qoladi. 

O’qituvchi uning har qanday yutuqlarini ko‘rishni xohlamaydi va uni faqat tanqid qiladi. Bu esa o‘smir 

shaxsiyatidagi salbiy xislatlarni yanada kuchaytiradi. Har bir bolaning ijobiy jihatlarini topib, ularni 

rag‘batlantirish lozim. 

5. Bolani past baho qo‘yib jazolash uning o‘quv jamoasidagi maqomini pasaytiradi, uning 

maktabdan chetlashishiga sabab bo‘lishi mumkin. Ba’zi o‘qituvchilar qasddan uch yoki ikki qo‘yish orqali 

bolani ikkinchi yilga qolish xavfi bilan tahdid qiladilar. Bu esa bolaning psixik rivojlanishiga salbiy ta’sir 

ko‘rsatadi, unda nevrozlar va maktabga nisbatan qo‘rquv paydo qiladi. Bunday bolalar ko‘pincha yig‘loqi, 

asabiy va ranjuvchan bo‘lib qolishadi. Baho bolaning bilimini baholash vositasi bo‘lishi kerak, jazolash 

vositasi emas. 

6. O’qituvchilar o‘smirni sinfdoshlari yoki aka-uka, opa-singillari bilan taqqoslab, “ular yaxshi, sen 

esa aksincha” degan fikrni bildirishadi. Ammo shuni unutmaslik kerakki, har bir bola o‘zgacha, uning 

shaxsiyatini boshqalar bilan solishtirish esa uning psixologik holatiga salbiy ta’sir ko‘rsatadi va noo‘rin o‘z-

o‘zini baholashni shakllantiradi. Bolalarni o‘z shaxsiy rivojlanish traektoriyasiga asoslanib baholash kerak. 

Xulosa. O’qituvchi nafaqat tarbiyachi va yo‘lboshchi, balki bolalar uchun samimiy, tushunuvchan va 

adolatli inson bo‘lishi lozim. U har bir o‘quvchini shaxs sifatida qabul qilishi, ularning qiziqishlari va 

qobiliyatlarini hisobga olib harakat qilishi lozim. Har bir bolaga individual yondashish orqali ijtimoiy va 

psixologik muammolarning oldini olish, ularning shaxsiy o‘sishlarini qo‘llab-quvvatlash va ijobiy muhit 

yaratish mumkin. Bundan tashqari, o‘qituvchilar o‘z pedagogik mahoratlarini oshirish va bolalar 

psixologiyasini tushunish uchun muntazam ravishda o‘qib-o‘rganib borishlari zarur. Faqat shu yo‘l bilan 

bolalarga haqiqiy ma’rifat va tarbiya berish mumkin. 

